KOMISIONI PARLAMENTAR PËR 
STABILIZIM-ASOCIIM BE - KOSOVË (KPSA)
Mbledhja e parë 
16-17 Maj 2016

Prishtinë
DEKLARATA dhe REKOMANDIMET 
Komisioni Parlamentar për Stabilizim-Asociim Bashkimi Evropian - Kosovë (KPSA) e mbajti takimin e tij të parë në Prishtinë, më 16 dhe 17 maj 2016, nën bashkëkryesimin e z. Xhavit HALITI, nënkryetar i Kuvendit të Kosovës, dhe z. Tonino PICULA, kryetar i delegacionit të Parlamentit Evropian. 
 Shkëmbeu pikëpamjet me:
· Z.  Kadri VESELI, kryetar i Kuvendit të Kosovës;

· Z. Isa MUSTAFA, kryeministër i Qeverisë së Kosovës;

· Z.  Johannes HAHN, komisioneri Evropian për Politikën Evropiane të Fqinjësisë dhe Negociatat e Zgjerimit ;
· Z. Bekim ÇOLLAKU, ministër për Integrime Evropiane në Qeverinë e Kosovës; 
· Z. Samuel ŽBOGAR, shef i Zyrës së BE-së/ përfaqësuesi Special i BE-së në Kosovë.

Komisioni adresoi çështjet vijuese:
· Gjendja e marrëdhënieve BE-Kosovë;

· Dialogu politik dhe funksionimi i institucioneve demokratike; 
· Marrëdhëniet me fqinjët dhe bashkëpunimi rajonal, përfshirë dialogun ndërmjet Kosovës dhe Serbisë, të lehtësuar nga BE-ja;
· Zhvillimi Ekonomik në lidhje me sundimin e ligjit, përfshirë luftën kundër korrupsionit; 
· Fuqizimi i Rinisë dhe antiradikalizmi;

· Dialogu social, shëndetësia dhe arsimi; 
· Mbrojtja e të drejtave të njeriut, veçanërisht mbrojtja e grupeve në nevojë dhe pluralizmi në media.
Komisioni Parlamentar për Stabilizim-Asociimin, në pajtim me Rregullën 3 të Rregullores së vet të Punës, dhe në pajtim me nenin 132 të Marrëveshjes së Stabilizim-Asociimit BE-Kosovë, miratoi Deklaratën dhe Rekomandimet e mëposhtme te Këshilli për Stabilizim-Asociimi dhe tek institucionet e Kosovës dhe të Bashkimit Evropian: 
1. Përshëndeti hyrjen në fuqi të Marrëveshjes së Stabilizim Asociimit BE-Kosovë (MSA) më 1 Prill 2016, si marrëdhënia e parë kontraktuale, dhe si bazë për krijimin e kuadrit të përbashkët institucional ndërmjet BE-së dhe Kosovës; shprehu kënaqësinë që KPSA-ja është organi i parë i përbashkët, i themeluar në bazë të MSA-së, që hap rrugën për integrimin e Kosovës në BE në kuadër të procesit të anëtarësimit, veçanërisht duke e intensifikuar dialogun politik dhe integrimin më të ngushtë tregtar; Komisioni u bëri thirrje të dyja palëve, veçanërisht Qeverisë së Kosovës, që të përqendrohen në zbatimin e reformave gjithëpërfshirëse të nevojshme për t'i përmbushur obligimet sipas MSA-së;
2. U bëri thirrje aktorëve politik, e veçanërisht partive politike parlamentare, që ta rifillojnë dialogun politik dhe angazhimin konstruktiv në mënyrë që të tejkalohen problemet që lidhen me funksionimin e Kuvendit dhe ta lejojnë pjesëmarrjen aktive të deputetëve nga të gjitha partitë politike parlamentare; KPSA-ja e theksoi nevojën e forcimit të rolit mbikëqyrës të Kuvendit ndaj Qeverisë, përfshirë implementimin e rezolutave dhe vendimeve të Kuvendit;  deklaroi se Qeveria duhet të raportoj rregullisht në përputhje me Kushtetutën, ligjet, rezolutat dhe vendimet e Kuvendit, përfshirë edhe procesin para nënshkrimit të marrëveshjeve me shtetet tjera; Komisioni vuri në dukje me shqetësim ngjarjet të cilat quan në arrestimin e disa deputetëve të Kuvendit, dhe bëri thirrje për një hetim të abuzimeve të mundshme të pushtetit lidhur me arrestimet e bëra; kërkoi nga Kuvendi që t’i sqaroj rregullat, të cilat kanë të bëjnë me heqjen e imunitetit të anëtarëve të tij; Komisioni gjithashtu vuri në dukje shqetësimet e ngritura në lidhje me veprimet (operacionet) dhe metodat e përdorura nga organet e sundimit të ligjit gjatë protestave të fundit, dhe bëri thirrje për hetimin e abuzimeve të mundshme të pushtetit, dhe ndëshkimin e autorëve (fajtorëve);    
3. Vuri në dukje se pesë shtete anëtare nuk e kanë njohur zyrtarisht (formalisht) Kosovën dhe theksoi se njohja e Kosovës nga këto shtete do t’i ndihmonte integrimit të saj në BE, do ta rriste stabilitetin në rajon dhe do ta lehtësonte normalizimin e plotë të marrëdhënieve ndërmjet Serbisë dhe Kosovës;   
4. Vuri në dukje progresin e bërë në kuadër të procesit të normalizimit të marrëdhënieve ndërmjet Kosovës dhe Serbisë dhe bëri thirrje për angazhim konstruktiv në formulimin dhe implementimin e marrëveshjeve të ardhshme; shprehu shqetësimin lidhur me numrin e lartë të personave të zhdukur dhe progresin e vogël të bërë në këtë drejtim, si dhe për mungesën e një vullneti politik në Serbi, si dhe në anën e Kosovës kur është fjala për implementimin e ligjit për viktimat e dhunës seksuale të luftës, që të merren me krimet e kryera gjatë luftërave në ish Jugosllavi, si dhe shprehu shqetësimin në lidhje me numrin e vogël të gjykimeve dhe dënimeve  për këto krime; bëri thirrje për zbardhjen e së vërtetës si parakusht për fillimin e procesit të pajtimit të ndërsjellë; bëri thirrje për shuarjen e strukturave serbe brenda territorit të Kosovës, pasi që ekzistenca e tyre është barrierë (pengesë )për integrimin e serbeve të Kosovës në jetën politike, institucionale, ekonomike dhe sociale të Republikës së Kosovës. 
5. Përshëndeti vendimin e shumëpritur të Komisionit për rekomandimin e regjimit pa viza për qytetarët e Kosovës dhe i bëri thirrje Këshillit që ta miratojë atë sa më shpejt, pasi të jenë përmbushur kushtet e mbetura; shprehu kënaqësinë për punën e bërë nga autoritetet e Kosovës për t'i dhënë fund trendit të migracionit të parregullt; theksoi se masat afatshkurtra, që synojnë pengimin e largimit të popullsisë, duhet të shoqërohen me zhvillimet socio-ekonomike; është i mendimit se cilësimi (klasifikimi) i Kosovës si një vend i sigurt i origjinës në listën e  përbashkët të BE-së të vendeve të sigurta të origjinës do të jetë më i mirëpritur në luftën kundër migracionit të parregullt në BE;
6. Shprehu shqetësimin për mungesën e progresit të rëndësishëm të bërë në luftën kundër korrupsionit të nivelit të lartë dhe krimit të organizuar dhe theksoi nevojën për krijimin e të dhënave për ndjekjet penale, dënimet, vendimet e gjykatës të formës së prerë dhe për konfiskimet në rastet e krimit të organizuar të profilit të lartë dhe të rasteve të korrupsionit; theksoi se krimi i organizuar mbetet një çështje shqetësuese kryesore; Komisioni vuri në dukje se Kuvendi, Qeveria dhe gjykatat kanë nevojë për të dhënë një sinjal të qartë se vendi është duke zhvilluar një luftë sistematike kundër korrupsionit në të gjitha nivelet, sidomos në arsim dhe në gjyqësi;
7. Përshëndeti miratimin e paketës së ligjeve për të drejtat e njeriut, theksoi rëndësinë e madhe të zbatimit të këtij legjislacioni; sidomos e mirëpriti emërimin e Avokatit të Popullit, veçanërisht me qëllim të krijimit të besimit social në shoqërinë Kosovare; gjithashtu e mirëpriti edhe miratimin e Ligjit për barazi gjinore, u bëri thirrje autoriteteve të Kosovës që ta trajtojnë integrimin gjinor si një prioritet dhe të sigurohen që autoritetet udhëhiqen në mënyrë shembullore, dhe bëri thirrje për ta ndryshuar urgjentisht nën përfaqësimin e grave në pozitat vendimmarrëse; shprehu shqetësimin për mungesën e progresit në luftimin e dhunës në familje, të dhunës në baza gjinore dhe dhunës kundër minoriteteve, duke përfshirë edhe komunitetin LGBT; bëri thirrje për masa proaktive me qëllim të krijimit të një shoqërie  gjithëpërfshirëse, transparente dhe tolerante;
8. Vuri në dukje se nevojiten përpjekje të mëtejshme për t'i mbrojtur dhe garantuar në praktikë të drejtat e të gjitha pakicave etnike, duke përfshirë komunitetet rom, ashkali, egjiptian dhe goran nëpërmjet zbatimit të plotë të legjislacionit përkatës; 
9. Shprehu shqetësimin se gazetarët përballen me dhunë dhe kërcënime gjatë ushtrimit të profesionit të tyre dhe theksoi nevojën që institucionet kompetente duhet të ndërmarrin hapa efektivë për ta forcuar mbrojtjen e tyre; u bëri thirrje autoriteteve që t'i mbushin me shpejtësi boshllëqet sistematike në legjislacionin që sigurojnë lirinë e medieve, veçanërisht duke synuar transparencën e pronësisë së medieve dhe qëndrueshmërinë e transmetuesit publik, pas një procesi të plotë dhe gjithëpërfshirës të konsultimeve publike; kërkoi nga autoritetet që ta zbatojnë, në mënyrë efektive legjislacionin kundër shpifjes dhe gjuhës së urrejtjes;
10. Përshëndeti përpjekjet e rritura dhe angazhimin e fuqishëm të Republikës së Kosovës për ta luftuar terrorizmin dhe inkurajoi zbatimin e strategjisë për luftimin e terrorizmit; u bëri thirrje autoriteteve për t'i trajtuar dhe shmangur shkaqet e radikalizimit, në veçanti papunësinë e lartë të të rinjve, mungesën e ofrimit të mundësive për rininë, diskriminimin, ideologjitë ekstreme dhe rritjen e gjuhës së urrejtjes; u bëri thirrje autoriteteve që ta monitorojnë nga afër dhe ta parandalojnë mobilizimin e mundshëm të luftëtarëve dhe terroristëve të huaj; përshëndeti masat e marra nga Qeveria për t'i mundësuar dënimet me burg për shtetasit, të cilët kanë qenë të angazhuar në akte apo veprime terroriste;
11. Vuri në dukje se me miratimin e legjislacionit përkatës është bërë progres sa i përket Gjyqësorit duke theksuar nevojën për të vazhduar menjëherë me implementimin konkret dhe efektiv të këtij legjislacioni; u bëri thirrje autoriteteve politike për ta demonstruar në mënyrë të qartë mbështetjen e tyre të plotë për pavarësinë e gjykatësve dhe prokurorëve, të cilët vazhdojnë të jenë në shënjestër, në përpjekje për të ndikuar në vazhdimin e hetimeve dhe të procedurave gjyqësore; u bëri thirrje autoriteteve që ta ndryshojnë Kushtetutën e Republikës së Kosovës për të siguruar që shumica e anëtarëve të Këshillit Gjyqësor të Kosovës zgjidhen nga kolegët e tyre, në përputhje me rekomandimet e Komisionit të Venecias;
12. Mirëpriti faktin që Kushtetuta e Kosovës ruan përkushtimin e Kosovës për mbrojtjen dhe  ruajtjen e plotë të trashëgimisë së saj kulturore dhe fetare dhe bën thirrje për përpjekje të mëtejshme për mbrojtjen e të drejtave fetare.
13. Vuri në dukje miratimin e amendamenteve kushtetuese për themelimin e Dhomave të Veçanta (Speciale) dhe të Zyrës së Prokurorisë Speciale; dhe shprehu pritjet që këto organe do të pajisen plotësisht dhe do të jenë tërësisht funksionale sa më shpejt që të jetë e mundur;  
14. I bëri thirrje Kosovës që ta kompletoj kornizën ligjore për shërbimin civil dhe që ta zbatoj në tërësi Planin e Veprimit dhe Kornizën Strategjike për Administratën Publike; 
15. Mirëpriti aplikimin e suksesshëm të Kosovës për anëtarësim në UEFA dhe në FIFA dhe bëri thirrje për përfshirjen e saj të plotë në të gjitha organizatat rajonale, evropiane dhe ndërkombëtare;
16. Theksoi shqetësimet kryesore të ngrehura nga publiku në lidhje me emërimet e fundit të bëra në organet drejtuese të agjencive të pavarura, duke kërkuar nga institucionet përgjegjëse të Republikës së Kosovës që ta rrisin pavarësinë e këtyre agjencive, si dhe të ndërmarrin masa për depolitizimin dhe profesionalizimin e organeve të tyre qeverisëse;
17. Përshëndeti faktin që është bërë progres fillestar në fushën e zhvillimit ekonomik, në rritjen e investimeve dhe në përmirësimin e stabilitetit makroekonomik dhe fiskal, duke përfshirë edhe përmirësimin e politikave industriale dhe mbështetjen e NVM-ve; theksoi se reformat strukturore mbeten thelbësore për rritjen ekonomike, për rritjen e produktivitetit dhe për t'i shtuar aftësitë konkurruese të ekonomisë së Kosovës; u bëri thirrje të dyja palëve që ta menaxhojnë fazën transitore (kalimtare) në trajnimin e industrisë dhe të bizneseve të Kosovës; theksoi se reformat në tregun e punës, të plotësuara me reformat arsimore, janë vendimtare në zvogëlimin e papunësisë së lartë dhe normave të ulëta të pjesëmarrjes në punë; i bëri thirrje Qeverisë së Kosovës që ta përshpejtojë konsolidimin dhe ristrukturimin e ndërmarrjeve publike, të përqendrohet në mbylljen e hendekut të aftësive në tregun e punës, që ta heqë çdo pengesë administrative që mund të çojë në praktika diskriminuese, ta përmirësojë mjedisin e përgjithshëm të biznesit në vend dhe ta rris nivelin e investimeve në vend; i bëri thirrje Komisionit që t'i ndihmojë më tutje ndërmarrësit e rinj, si pjesë e fondeve të Instrumentit të Asistencës së Para-Anëtarësimit (IPA);
18. Shprehu shqetësimin për gjendjen e energjisë në Kosovë dhe i bëri thirrje Qeverisë që ta miratojë një plan kredibil me ndihmën e Komisionit Evropian, që synon zvogëlimin e varësisë së Kosovës në qymyr dhe që synon zhvillimin e kursimit të energjisë, energjisë efiçente dhe asaj të ripërtërishme; 
19. Vuri në dukje përmirësimin e transportit rrugor dhe të infrastrukturës, në veçanti vuri në dukje autostradat, si dhe miratimin e fundit të paketës së fondeve IPA II 2015, e cila e përfshin projektin e madh të infrastrukturës hekurudhore të Kosovë; megjithatë shprehu keqardhjen për kostot e larta të ndërtimit dhe mosrealizimin e hetimeve të duhura të skandaleve të supozuara të korrupsionit; duke pasur parasysh se Komisioni e ka bërë agjendën duke u bazuar në prioritetet e saj më të larta dhe si faktor kyç ka zhvillimin ekonomik të rajonit u bëri thirrje autoriteteve në Kosovë që ta sigurojnë zbatimin e plotë dhe të shpejtë të standardeve teknike dhe masave të buta në fushën transportit, për të cilat kanë rënë dakord gjatë Samitit të Vendeve të Ballkanit Perëndimor (SVBP), të mbajtur në Vjenë, në vitin 2015 (p.sh. përafrimi / thjeshtimi i procedurave të kalimit kufitar, reformat hekurudhore, sistemet e informacionit, siguria në rrugë dhe skemat e mirëmbajtjes, shthurja dhe qasja e palës së tretë në rrjet) para se të mbahet Samiti i ardhshëm i VBP 2016 në Francë.

